Հունվարի ֆլեշմոբի խնդիրների լուծումներ
Առաջին մակարդակ

1. Դասարանում նկարը բացեցինք, սովորողների հետ սկսեցինք հաշվել: Մի դեպքում հաշվեցինք  նկարում պատկերված  ճամբարականներին  ուսուցչի հետ միասին 33 հոգի, մյուս դեպքում առանց ուսուցչի՝ 32: 
Դիանա Գևորգյան

Կարդացինք հարցը, ու բոլորը միանգամից սկսեցին հաշվել, պարզվեց 31 ճամբարական և ճամբարի ջոկատի մեկ ղեկավար։

Լիլիթ Սահակյան

Նկարը ինչի՞ ենք նմանեցնում,
-Ես՝ շրջանի
-Ես՝ ժամացույցի
-Ես՝ ափսեի
-Ես՝ աչքի;
Հնչած գրեթե բոլոր  պատասխաններն իրենցից ներկայացնում են շրջան; Սակայն հաշվելու համար նկարի շրջանաձև դասավորված մասնիկները, այս դեպքում ճամբարականներին, հարմար է ընտրել հաշվելու համար հարմար ուղղություն; Կարելի է առաջարկել ժամացույցի ուղղությամբ կամ ուղղությանը հակառակ; Այլապես կարող ենք հաշիվը կորցնել;
Վառ տաբատով ճամբարականներից մեկին ընտրել որպես առաջին կետ և իրենից սկսած հաշվել ցանկացած ուղղությամբ:

Կարելի է խնդիրը զարգացնել, ասենք հաշվել քանի՞ ոտք կա, քանի, ձեռք, քանի ձեռքի մատ, եթե կա 32 ճամբարական և այլն;

Թամար Մարիմյան

Ճիշտ պատասխանը համարվել է 32, քանի որ ջոկատի ղեկավարն էլ է ճամբարական:

Պատասխան՝ 32:
2. Խնդիրը լուծելու համար կվերցնենք մետաղադրամներ՝ 50 և 100 դրամանոց։ Յուրաքանչյուր սովորող կկատարի խնդրի պահանջը՝ կփորձի գրպանից առանց նայելու  հանել մետադրամները։ Սովորողները կտեսնեն, որ մեկը հանելու դեպքում կարող է լինել 50 դրամ, որով չեն կարողանա վճարել։ Երկու մետաղդրամի դեպքում կքննարկենք հնարավոր է երեք տարբերակները՝
1) առաջին դեպքում կարող է լինել երկու 50 դրամանոց, որով կկարողանան վճարել
2)երկրորդ դեպքում կարող են հանել մեկ հատ 50 դրամանոց և մեկ հատ 100 դրամանոց, 50֊ ը կարող են հետ դնել և 100֊ ով վճարել երթևեկության վճարը. 
3)Երկու մետաղադրամ հանելիս վերջին հնարավոր տարբերակը երկու հատ 100 դրամանոց մետաղադրամն է, երբ մեկով կվճարեն և մյուսը հետ կդնեն։
Այսպիսով կտեսնենք, որ վճարելու համար  պետք է հանել առնվազն երկու մետաղադրամ ։

Անահիտ Մելքոնյան

Պատասխան՝ 2:
3. Կարդալ, քննարկելուց հետո խնդիրը կսկսենք լուծել վերջից:
Եթե Հարավային դպրոցին հասել է 10 դդում, ապա նույնքան էլ հասել է Հյուսիսային դպրոցին, որովհետև մնացած դդումները հավասարապես բաժանել են իրար մեջ: Ստացվում է, որ այդ մնացածի կեսը 20 է, հետևաբար, մյուս քսանը քառասունի կեսն է, իսկ քառասունն էլ ութսունի կեսն է:
Արևելյան - 40դդում
Արևմտյան -20
Հյուսիսային - 10
Հարավային - 10
Սկզբում կար 80 դդում

Անահիտ Հարությունյան

Նախ սվորողների հետ խոսեցինք կեսի հակացության մասին։ Սկսեցինք մատիտներով։ Սկզբում վերցրեցինք երկու մատիտ, կիսեցինք հավասար մասերի՝ 1,1, այնուհետև՝ չորս մատիտ՝ 2,2, վեցը՝ 3,3 ․․․ ու  այդպես մինչև 20-ը։
Զգալով, որ երեխաները յուրացրել են կեսի հասկացությունը, որոշեցի պարզ տարբերակով կարդալ, բացատրել խնդիրը։ Սովորողներին բաժանեցինք 4  հավասար խմբերի (ինչպես խնդրում առանձնացված էին մեր կրթահամալիրի դպրոցները), այնուհետև  մնացած գործողություններն էլ կատարեցինք խնդրի տրամաբանությամբ։
 Առաջին խմբին տվեցինք 10 մատիտ, որը երկրորդ խմբում եղած մատիտների կեսն էր, տեսանք,  որ երկու խմբում միասին   ունենք 20 մատիտ(յուրաքանչյուր խմբում 10- ական), որն էլ իր հերթին երրորդ խմբի մեր ունեցած մատիտների կեսն էր ։
  Առաջին և երկրորդ խմբի 20 մատիտները միացնելով երրորդ խմբի ունեցած քսան մատիտներին ստացանք 40 մատիտ, այս 40 մատիտները, ըստ խնդրի՝  այնքան էր, որքան չորրորդ  խմբում եղած մատիտները, վերջում առաջին երեք խմբի ունեցած 40 մատիտներին(20,10,10) ավելացնելով  չորրորդ խմբի ունեցած մատիտները,( որը դարձյալ  40 էր), ստացանք 80 մատիտ։
Այսպիսով՝ 80 դդում է եղել պարկում։

Քրիստինե Հովսեփյան
Պատասխան՝ 80:
4. Նախ կարդացինք խնդիրը, հետո սկսեցինք քննարկել: Սկզբում սովորողները պատից իջեցնել տվեցին ժամացույցը ու սկսեցին քննարկել թե մեկ ժամը քանի րոպե ունի: Ընթացքում սովորողներից մեկը մեկ անգամ էլ կարդաց խնդիրը և ասաց, որ գտել է պատասխանը: 
Նա ասաց, որ 55 րոպեից կարող ենք հանել նախաճաշի 20 րոպեն, հետո էլ ձնագնդի խաղալու 35 րոպեն ու տակը կմնա 4-ժամը: Քանի որ խնդիրը արագ լուծեցին որոշեցի մի փոքր խաղանք խնդրի հետ: Սկզբում հարցրեցի թե ինչո՞ւ է 55-ը րոպե այլ ոչ թե ժամ և ինչ կարող ենք անել, որ դառնա ժամ: Սովորողները միանգամից ասացին, որ մեկ ժամը 60րոպե է և եթե 5 րոպե էլ հանգստանային կլիներ մեկ ժամ: Հետո սկսեցինք հաշվել թե քանի՞ րոպե է տևել ողջ ճանապարհը, /մինչև Արատես հասնելը/: Սովորողները արագ ասացին, որ 4 ժամի մեջ կա  4 հատ 60 և սկսեցին գումարել 60+60+60+60=240. ստացածին ավելացրեցին 55 րոպեն  240+55=295 և հասկացան, որ ողջ ճանապարհը անցել են 295 րոպեում: Հետո սկսեցինք հաշվել թե քանի վարկյանում հասած կլինեն Արատես: Երկար չարչարվելուց հետո հասկացան, որ քառանիշ թվեր չեն անցել և չեն կարողանում շարունակել իրենց հաշիվը:

Արմինե Գյոնջյան

Փորձեցինք լուծել խնդիրը առաջին դասարանցիների հետ:
Սկզբում հաշվեցին նախաճաշի և խաղալու ժամանակը միասին` 20+35=55 րոպե:
Այնուհետև ընդհանուր ժամանակից` 4 ժամ 55 րոպեից հանեցինք նախաճաշի և խաղալու ժամանակը` 20+35=55 րոպե:
Պարզեցինք, որ տրանսպորտի մեջ ճամբարականներն անցկացրել են 4 ժամ:

Սաթենիկ Սիմոնյան

Պատասխան՝ 4ժ:
5. Նախ կարդացինք խնդիրը, քանի որ նման խնդիրներ նախորդ ֆլեշմոբերից լուծել էինք, հենց երեխաներն էլ առաջարկեցին խաղալ ու գրանցել արդյունքները: 
Անունները համընկնում էին, միայն Արեն անունով տղա չունեինք, այն էլ Արեգով փոխարինեցինք:
Ահա արդյունքը՝
Արեգ-Տիգրան
Արեգ-Դավիթ
Արեգ-Մարկ
Տիգրան-Դավիթ
Տիգրան-Մարկ
Դավիթ-Մարկ
Այսինքն՝ 6 անգամ:

Մանուշակ Աբրահամյան

Դասարանում կնկարենք 4 տղային էլ, հետո երկուական խմբերի կբաժանենք և կհաշվենք, թե քանի անգամ կարող են բարձրանալ:

Եթե Մարկը բարձրանա Դավիթի, Տիգրանի և Արենի հետ, ապա Դավիթը՝ բարձրանալու է Տիգրանի և Արենի հետ, քանի որ Մարկի հետ արդեն սահել է,իսկ   Տիգրանը՝  Արենի: Այդպես կստացվի, որ բոլոր տղաներն էլ մեկական անգամ սահնակն ընկերներից յուրաքանչյուրի հետ բարձրացրել են բլուրն ի վեր:

3+2+1=6 

Հռիփսիմե Առաքելյան
Պատասխան՝ 6:
6. Խնդիրը կարդացինք և քննարկեցինք։
Այնուհետև սովորողները նկարեցին 25 անիվ: Հետո 2-ական անիվ միացնելով' նկարեցին հեծանիվներ: Մեկ անիվ ավելացավ: Սովորողները հիշեցին, որ կային միայն երկանիվ և եռանիվ հեծանիվներ: Այդ մեկ անիվը տվեցին երկանիվ հեծանիվներից մեկին, դարձրեցին եռանիվ: Վերջում ստացան 11 երկանիվ և 1 եռանիվ հեծանիվ։
Առավելագույնը կլինի 11 երկանիվ հեծանիվ։
Նելլի Թովմասյան

Այսօր փորձեցինք դասարանում։ Բանավոր բոլոր հնարավոր ձևերով բացատրեցի, ( հաշվեցինք երկանիշ հեծանիվների քանակը, հասանք 11֊րդ հեծանիվին, խոսեցինք, որ մնում է 3 անիվ, եթե երկանիվ լինի, մեկ անիվը կավելանա, ինչը ըստ խնդրի հնարավոր չէ), բայց երկու հոգի հասկացավ։  Ստիպված նկարեցի այս տարբերակով, միանգամից հասկացան։ Այլընտրանք չգտա։ 

Մարինե Մխիթարյան

Դասարանում սովորողների հետ միասին կարդացինք խնդրի պահանջը․
Դպրոցի մարզական ակումբում կան հեծանիվներ։ Դրանց մի մասը երկանիվ է, մյուս մասը՝ եռանիվ։ Արեգը հաշվեց, որ դրանք միասին ունեն 25 անիվ։ Առավելագույնը քանի՞ երկանիվ հեծանիվ կարող է լինել մարզական ակումբում։
25 թվից հանեցինք 3, ստացվեց 22, այնուհետև 22 թիվը բաժանեցինք 2-ի,  (քանի որ հեծանիվներն ունեին երկու անիվ) որպեսզի իմանայինք քանի երկանիվ կա, ստացվեց 11 երկանիվ հեծանիվ։ Այդ ընթացքում կրկնեցինք   զույգ թվերը։
Երբ սովորողները նկարեցին հեծանիվները, սկսեցին հաշվել երկուական, մինչև 22 թիվը, հետո նկարեցին մեկ եռանիվ հեծանիվ, որպեսզի ստանան 25 անիվների քանակը։
Խնդրի պատասխանը՝ տասնմեկ  երկանիվ հեծանիվ։ 
Սովորողները խնդիրը paint ծրագրով նկարեցին։ Կցում եմ լուսանկարները։

Կարինե Բաբուջյան
Պատասպան՝ 11:

7. Սովորողներից մեկը կլինի պապիկ, մյուսը՝ թոռնիկ:  Պապիկի մոտ կա 3 գիրք, իսկ թոռնիկի մոտ կա 2 գիրք ավել, քան պապիկի մոտ, այսինքն 5 գիրք: Քանի՞ գիրք ուեցավ թոռնիկը, երբ պապիկը նվիրեց այդ 3 գիրքը:
3+2=5   5+3=8 Թոռնիկն ունեցավ 8 գիրք:

Գոհար Սմբատյան

Խնդիրը կարդալուց և քննարկելուց հետո, առաջին քայլով կգտնենք, թե պապիկը քանի գիրք ուներ (Պապիկն ուներ մի քանի գիրք։ Նա իր թոռնիկին նվիրեց 3 գիրք:  Պապիկի մոտ գիրք չմնաց): Այստեղից հետևություն, որ պապիկն ուներ 3 գիրք: Երկրորդ քայլով կորոշենք, թե մինչ պապիկի գրքեր տալը քանի գիրք ուներ թոռնիկը: Քանի որ պապիկի նվիրած գրքերը 3-ն էին, իսկ թոռնիկինը մինչ պապիկի գրքեր նվիրելը 2-ով ավելի պապիկի տվածից, կստացվի 3+2=5 (գիրք ուներ թոռնիկը):
Երրորդ  քայլով թոռնիկի ունեցած գրքերին կավելացնենք պապիկի նվիրած գրքերը. 5+3=8

Մերի Գրիգորյան
Պատասխան՝ 8:
8. 1 րոպե 40 վայրկյան=100վայրկյան
1 րոպե=60վայրկյան
100+60+100+60+100+60 +100+ 60+100+60+100=6×100+5×60=600+300=900
900:60=15

Տաթև Թամազյան

Խնդիրը կարդալուց և քննարկելուց հետո, սովորղները  միանգամից հաշվեցին առաջադրանքների վրա ծախսած րոպեները՝ 6 x 1= 6 րոպե, իսկ վայրկյանները 40x6 = 240վայրկյան: Այստեղ վերհիշեցինք վայրկյան- րոպե կապը 240:60 = 4րոպե, ընդհանուր կլինի 6 + 4 = 10րոպե: Այսինքն առաջադրանքների համար ծախսեցին 10 րոպե: Պետք է նաև հաշվենք առաջադրանքներից հետո հանգստի քանակը: Առաջարկեցի, որ յուրաքանչյուր սովորող իր ձեռքի 6 մատները ցույց տա, որպես առաջադրանքները և համարի ամեն մատ մի առաջադրանք, իսկ մատների արանքները՝ ընդմիջումները: Հաշվեցին և տեսան, որ 5 ընդմիջում կա, այսինքն՝ 5x1=5րոպե: Ընդհանուր էլ 10 + 5 = 15րոպե:

Վարսիկ Աթոյան

Խնդիրը կներկայացնեմ այսպես՝ մենք մարմնամրզությանը  կկատարենք  6 վարժություններ յուրաքանչյուրը 1րոպե 40 վայրկյան տևողությամբ և ամեն վարժությունից հետո մեկ րոպե կհանգստանք, խնդիրն ավելի պատկերավոր և հասկանալի լինելու համար: Նախ միասին կքննարկենք, կհասկանանք, որ ամեն վարժությունից հետո մեզ տրվող մի րոպե հանգստի ընդհանուր թիվը կազմում է  6 րոպե, այսինքն՝ մենք ամեն վեց վարժությունից հետո մեկ րոպե հանգստում ենք, քանի որ բազմապատկում դեռ չենք սովորոել, կգումարենք մեզ տրվող ժամանակը, վերջում կսովորենք՝ 1ր=60վ, 12րոպե, 240վ=4րոպե,ամբողջը կդարձնենք րոպե, կստացվի 16 րոպե:

Մարգարիտ Հովնանյան
Պատասխան՝ 15 րոպե։
9.  Մեր դասարանում էլ սովորողների քանակը 25 է։ Եթե ձյուն լիներ, հենց սահնակներով էլ կարող էինք փորձել։ Ձյան բացակայության դեպքում կարող ենք փորձել դասարանում։ Օրինակ՝ կարող ենք անել սեղանների օգնությամբ։ Եթե սեղանները չորս տեղանոց են, իրենց դասարանին քանի սեղան անհրաժեշտ կլինի։ Հենց տեղում էլ կնստեն ու իրենց օրինակով կգտնեն խնդրի լուծումը։ 
Ըստ այդմ՝ ամենաքիչը անհրաժեշտ կլինի 7 սահնակ/սեղան, որպեսզի բոլոր սովորողները միաժամանակ կարողանան սահել/նստել։  

Արմինե Մովսիսյան

Խնդիրը կարդացինք ընտրովի գործունեության՝ մաթեմատիկայի պարապմունքին: Սովորողների ուշադրությունը կենտրոնացրեցի 4 թվի վրա՝ նշելով, որ սահնակին միայն 4 հոգի կարող են նստել: Ընտրովի մաթեմատիկայի ժամին հիմնականում խմբերով են աշխատում սովորողները: Մի խումբը ուղղակի 4-ական հաշվելով հասկացավ, որ անհրաժեշտ է 7 սահնակ, մյուս խմբի երեխաներն էլ թղթի վրա սահնակներ նկարեցին, յուրաքանչյուր սահնակի վրա՝ 4 երեխա, և խնդիրը լուծեցին:

Լուսինե Գասպարյան

Եթե սահնակները 4 տեղանոց են, ուրեմն յուրաքանչյուր սահնակի վրա կարող է նստել, սահել 4 ճամբարական։ 25 ճամբարականները կբաժանվեն 4-ական խմբերի։ Չորս-չորս խմբավորվելուց հետո կհաշվենք, կտեսնենք, թե քանի խումբ ունեցանք։ Ճամբարականներից մեկը կհաշվի խմբերի քանակը։ 

1,2,3,4 ճամբարականները կլինեն առաջին խումբը

5,6,7,8՝ երկրորդ խումբը

9,10,11,12՝ երրորդ խումբը

13,14,15,16՝ չորրորդ խումբը

17,18,19,20՝ հինգերորդ խումբը

21,22,23,24՝ վեցերորդ խումբը

Կտեսնենք, որ 6 խումբ ստացվեց, բայց մի ճամբարական էլ մնաց մենակ։ 

Այսինքն անհրաժեշտ է 6 սահնակ՝ 4-ական խմբավորված ճամբարականների համար և 1 սահնակ՝ մենակ ճամբարականի համար; Ընդամենը 7 սահնակ՝ 25 ճամբարականի համար։

Կարինե Մամիկոնյան

Պատասխան՝ 7:
10. Ցավոք, այս խնդիրը առաջադրանքում սխալ էինք ձևակերպել, ինչի համար հայցում ենք մասնակիցների ներողամտությունը: Բոլոր մասնակիցները, ովքեր ինչ որ լրացուցիչ պայման ավելացնելով լուծել էին, ստացել են հասանելի միավորը:
Հիմա խնդիրը վերաձևակերպել ենք:

Գևորգ Հակոբյան 

